
ᓄᓇᕗᑦ ᒪᓕᒐᓕᐅᕐᕕᐊ 

Nunavut Maligaliurvia  

Legislative Assembly of Nunavut 

Assemblée législative du Nunavut 

 

 

ᐅᑎᕐᕕᐅᔪᖅ ᑎᑎᕋᖅᓯᒪᔪᒧᑦ ᐊᐱᖅᑯᒻᒧᑦ 
 

ᐅᓪᓗᖓ:  ᓄᕕᐱᕆ 5, 2020 

 

ᐊᐱᕆᔪᖅ:  ᔮᓐ ᒪᐃᓐ, ᒪᓕᒐᓕᐅᖅᑎ (ᐊᕐᕕᐊᑦ ᐅᐊᓐᓇᖓᓄᑦ−ᑎᑭᕋᕐᔪᐊᕐᒥᐅᓄᑦ)  

 

ᐊᐱᕆᔭᖅ:  ᑕᐃᕕᑎ ᔪᐊᓇᓯ, ᒪᓕᒐᓕᐅᖅᑎ 

  ᒥᓂᔅᑕ ᐃᓕᓐᓂᐊᕐᓂᓕᕆᔨᒃᑯᓐᓄᑦ 
 

ᐱᓪᓗᒍ: ᐃᖅᑲᓇᐃᔮᕆᔭᐅᕙᒃᑐᓄᑦ ᐃᖅᑲᓇᐃᔭᖅᑎᐅᓂᕐᒧᓪᓗ ᐊᔪᕈᓐᓃᖅᓴᕐᓂᕐᒧᑦ 

ᐃᓕᓂᐊᕐᕕᖕᓂ  
 

 

ᐊᐱᖅᑯᑎ 1: ᑭᓱᓂᒃ ᐱᑐᐃᓐᓇᐅᙱᑦᑐᓂᒃ ᐱᓕᕆᐊᒃᓴᓂᒃ, ᐃᓕᓐᓂᐊᖅᑕᐅᕙᒃᑐᓂᒃ 

ᐃᓕᓐᓂᐊᕈᑎᒃᓴᓂᒡᓗ ᒫᓐᓇ ᒪᓂᒪᔪᖃᖅᐸ ᓄᓇᕗᒻᒥ ᐃᓕᓐᓂᐊᕐᕕᖕᓄᑦ ᐅᑯᑎᒎᓇᖅ, 

ᐃᖅᑲᓇᐃᔮᕆᔭᐅᓕᖅᐸᒃᑐᑎᒍᑦ ᐃᖅᑲᓇᐃᔭᖅᑎᐅᓂᕐᒧᓪᓗ ᐊᔪᕈᓐᓃᖅᓴᕐᓂᕐᒧᑦ? 

 

ᑭᐅᔾᔪᑎ:   

ᒫᓐᓇ ᐱᓕᕆᐊᒃᓴᐃᑦ, ᐊᑐᖅᑕᐅᔪᓐᓇᖅᑐᑦ ᐃᓕᓐᓂᐊᒐᒃᓴᐃᓪᓗ 

ᑕᒪᕐᒥᑦᑎᐊᖅ ᐃᓕᓐᓂᐊᕖᑦ ᐊᐃᑉᐸᖓᓂᒃ ᐱᓯᒪᔪᑦ ᓄᓇᕗᒻᒥ (ᐊᔪᙱᓐᓂᓕᖕᓄᑦ 10−ᒥᑦ-12−ᒧᑦ) 

ᒪᓂᒪᑎᑦᑎᕙᒃᐳᖅ ᐃᖅᑲᓇᐃᔭᖅᑎᐅᓂᕐᒧᑦ ᐱᓕᕆᔾᔪᑎᓄᓪᓗ ᐊᔪᕈᓐᓃᖅᓴᕐᓂᕐᓂᒃ (CTS) 

ᐊᔪᕈᓐᓃᖅᓴᒐᒃᓴᓂᒃ ᐃᓕᓐᓂᐊᖅᑎᓄᑦ. ᖃᔅᓯᑲᓪᓚᖕᓂᒃ ᐃᓕᓐᓂᐊᕐᕕᒃᑕᖃᖅᐳᖅ ᓄᓇᕘᓕᒫᒥ 

ᒪᓂᒪᑎᑦᑎᕙᒃᑐᓂᒃ ᐊᔪᕈᓐᓃᖅᓴᒐᒃᓴᓂᒃ ᐅᑯᑎᒎᓇᖅ, CTS ᐊᑐᖅᑕᐅᕙᒃᑐᑎᒍᑦ 

ᑐᕌᖓᓪᓗᐊᑕᖅᑐᓄᑦ ᐃᖅᑲᓇᐃᔮᕆᔭᐅᕙᒃᑐᓄᑦ ᐃᖅᑲᓇᐃᔭᖅᑎᐅᓂᕐᒧᓪᓗ ᐊᔪᕈᓐᓃᖅᓴᖅᐸᖕᓂᕐᒧᑦ 

ᓲᕐᓗ ᐊᔪᙱᓐᓂᖃᓪᓚᕆᒃᑐᓄᑦ ᐃᖅᑲᓇᐃᔮᕆᔭᐅᕙᒃᑐᓄᑦ, ᐃᒡᓗᓕᐅᕐᓂᕐᒧᑦ, ᓇᖕᒥᓂᖃᖅᑎᐅᓂᕐᒧᑦ, 

ᓴᓇᙳᐊᖅᐸᖕᓂᕐᒧᑦ, ᑕᕐᕆᕙᒐᒃᓴᓕᐅᖅᐸᖕᓂᕐᒧᓪᓗ. ᐊᒻᒪᓗᒃᑲᓐᓂᖅᑕᐅᖅ, ᓄᓇᓕᖕᓂ 

ᐋᖅᑭᒃᓱᖅᑕᐅᓯᒪᔪᓂᒃ ᐊᔪᕈᓐᓃᖅᓴᒐᒃᓴᖅᑕᖃᖅᐳᖅ ᐊᔪᕈᓐᓃᖅᓴᕈᑕᐅᔪᓂᒃ ᑕᒫᓂᓕᒫᖅ 

ᐊᕕᒃᓯᒪᓂᕐᒥ ᐅᑭᐅᖅᑕᖅᑐᒥ, ᓲᕐᓗ ᑎᕆᒐᓂᐊᕋᓱᒃᐸᖕᓂᕐᒥᒃ ᑮᔭᖃᑦᑕᑎᒍᑦ ᓄᓇᕗᒻᒥ, 

ᐊᐅᓚᐅᑎᑯᓗᖕᓂᒃ ᓱᕋᒃᓯᒪᔪᓂᒃ ᐋᖅᑭᒃᓱᐃᔪᓐᓇᕐᓂᕐᒥᒃ, ᐃᓕᖅᑯᓯᑐᖃᒃᑯᓪᓗ 

ᐊᔪᕈᓐᓃᖅᑕᐅᕙᒃᑐᓄᑦ.  

ᓄᓇᓕᖕᒥᐅᑦ ᐱᕕᒃᓴᖃᖅᐳᑦ ᐅᖃᐅᓯᖃᕈᓐᓇᕐᓂᕐᒥᒃ ᐃᓕᓐᓂᐊᕕᖕᓄᑦ ᐃᓕᓐᓂᐊᖅᑐᓕᕆᔨᓂᒃ 

ᑭᓱᓂᒃ ᑕᑯᔪᒪᓇᔭᕐᒪᖔᑕ ᐃᓕᓐᓂᐊᕈᑕᐅᔪᓂᒃ ᐃᓕᓐᓂᐊᕐᕕᖕᒥᓂ. ᑕᒪᑐᒨᓇᖅ 

ᐃᓕᓐᓂᐊᕐᑐᓕᕆᓂᕐᒧᑦ ᐱᓕᕆᐊᖑᕙᒃᑐᒧᑦ ᐱᕙᒌᔭᖅᐸᓪᓕᐊᓂᕐᒧᑦ, ᐃᖅᑲᓇᐃᔭᖅᑎᖃᕆᐊᖃᕐᓃᑦ 

ᐅᖃᐅᓯᕆᔭᐅᕙᒃᐳᑦ ᐅᖃᖃᑎᒋᔭᐅᓪᓗᑎᒃ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᓚᒋᔭᐅᔪᓄᑦ ᐅᐱᕐᙵᒃᓵᒥ 

ᓄᑖᙳᕆᐊᖅᑎᑕᐅᓪᓗᑎᒡᓗ ᐅᑭᐊᒃᓵᖑᓕᖅᐸᑦ. ᐃᓕᓐᓂᐊᕐᕕᖕᒥᒃ ᓄᓇᓕᖕᓂ ᓇᓗᓇᐃᖅᓯᔪᖃᖅᐸᑦ 

ᑭᓱᓂᒃ ᐊᔪᕈᓐᓃᖅᓴᒐᒃᓴᓂᒃ ᒪᓂᒪᑎᑦᑎᓂᐊᕐᒪᖔᑕ, ᓇᓗᓇᐃᔭᐃᔪᓐᓇᖅᐳᑦ 

ᐃᖅᑲᓇᐃᔭᖅᑎᖃᕆᐊᖃᕐᓂᕐᓂᒃ ᑎᑭᓴᐃᓗᑎᒡᓗ ᐱᖁᑎᓂᒃ ᐱᓕᕆᔾᔪᑎᓂᒡᓗ. 

 

ᓯᕗᓂᒃᓴᒧᑦ ᐱᕙᒌᔭᕐᓂᖅ  

ᐃᓚᖓᑦ ᐊᑐᖁᔭᐅᓇᔭᖅᑐᖅ 2019−ᒥ OAG−ᒧᑦ ᐅᓂᒃᑲᐅᓯᕐᒧᑦ ᐃᑲᔪᖅᑐᐃᕙᖕᓂᕐᒥᒃ 

ᖁᑦᑎᒃᑐᒦᓐᓂᖅᓴᓄᑦ ᐃᓕᓐᓂᐊᕐᕕᖕᒥ ᐃᓕᓐᓂᐊᖅᑎᓄᑦ ᐃᓐᓇᕐᓄᓪᓗ ᐃᓕᓐᓂᐊᖅᑎᓄᑦ 

ᓇᓗᓇᐃᖅᓯᓚᐅᖅᐳᑦ ᐃᓕᓐᓂᐊᕐᓂᓕᕆᔨᒃᑯᑦ ᐃᒪᐃᓪᓗᐊᕐᓂᖏᓐᓂᒃ, ᐱᓕᕆᖃᑎᖃᕐᓗᑎᒃ 

ᐊᓯᖏᓐᓂᒃ ᐱᓕᕆᕝᕕᒋᔭᐅᔪᓂᒃ ᐱᓕᕆᖃᑎᒋᔭᐅᕙᒃᑐᓂᒡᓗ, ᐊᖏᒡᓕᒋᐊᖅᑎᑦᑎᓗᑎᒃ 

ᐃᓕᓐᓂᐊᖅᑏᑦ ᐊᑐᕈᓐᓇᕐᓂᕆᔭᖏᓐᓂᒃ ᐱᕕᒃᓴᓄᑦ ᐱᓕᕆᕝᕕᕆᒻᒪᕆᒡᓗᒋᑦ 

ᐃᓕᑦᑎᕙᓪᓕᐊᓇᔭᕐᓂᕐᒥᒃ, ᐃᓚᒋᔭᐅᓗᑎᒃ ᐃᖅᑲᓇᐃᔭᕐᕕᒃᑖᖅᑎᑕᐅᕙᖕᓃᑦ 

ᐱᓕᕆᖃᑎᒌᒡᓗᓂᓘᓐᓃᑦ ᐃᓕᓐᓂᐊᕐᓂᕐᒧᑦ ᐊᑐᖅᑕᐅᖔᕈᓐᓇᖅᑐᓄᑦ. ᐱᓕᕆᕝᕕᒋᔭᐅᔪᖅ 

ᐊᖏᖃᑎᖃᓚᐅᖅᐳᖅ ᑖᔅᓱᒥᖓ ᐊᑐᖁᔭᐅᓇᔭᖅᑐᒥᒃ ᐱᓕᕆᐊᖃᖅᖢᓂᓗ ᐱᓕᕆᕝᕕᖃᖅᖢᓂ 

ᐱᑕᖃᙱᓐᓂᖏᓐᓂᒃ ᓇᓗᓇᐃᖅᑕᐅᓯᒪᔪᓂᒃ ᐅᓂᒃᑲᐅᓯᕐᒥ.  

 

ᑕᐃᒪᙵᓂᑦ ᑖᓐᓇ ᐅᓂᒃᑲᐅᓯᖅ ᓴᖅᑭᑎᑕᐅᓚᐅᖅᑎᓪᓗᒍ, ᐃᓕᓐᓂᐊᕐᓂᓕᕆᔨᒃᑯᑦ, 

ᐱᓕᕆᖃᑎᖃᖅᖢᑎᒃ ᐃᓄᓕᕆᔨᒃᑯᓐᓂᒃ ᓄᓇᕗᒻᒥᓗ ᓯᓚᑦᑐᖅᓴᕐᕕᖕᒥᒃ ᖃᔅᓯᑲᓪᓚᖕᓂᒃ 

ᐱᓕᕆᐊᖃᖅᓯᒪᓕᖅᐳᑦ ᐱᓕᕆᕝᕕᖃᕈᒪᓪᓗᑎᒃ ᖃᓄᐃᓕᐅᖁᔭᐅᓯᒪᔪᓂᒃ OAG-ᑯᓐᓂᑦ ᐅᓇ 

ᐃᓚᒋᔭᐅᓪᓗᓂ: 

 ᐃᓚᒋᔭᐅᓪᓗᓂ ᑲᔪᓰᓐᓇᖅᑐᓄᑦ ᐱᓇᔪᖕᓂᕆᔭᐅᔪᓄᑦ ᓴᙱᒃᑎᒋᐊᖅᑎᑦᑐᒪᓪᓗᒍ 

ᐊᖅᑯᓯᓂᕆᔭᐅᔪᖅ ᐃᓐᓇᕐᓄᑦ ᐃᓕᓐᓂᐊᖅᑎᑕᐅᒃᑲᓐᓂᖅᐸᖕᓂᖏᓐᓄᑦᐃᓕᓐᓂᐊᕐᕕᖕᒥ 

(PASS−ᒥ) ᐊᓂᒍᐃᓂᕐᒧᑦ ᐱᓕᕆᐊᖑᕙᒃᑐᒥ, ᑖᓐᓇ ᐱᓕᕆᕝᕕᒋᔭᐅᔪᖅ 

ᐱᓕᕆᖃᑎᖃᖅᐳᖅ ᓄᓇᕗᒻᒥᑦ ᓯᓚᑦᑐᓴᕐᕕᖕᒥᒃ ᐋᖅᑭᒃᓱᐃᔪᒪᓪᓗᑎᒃ 

ᐊᑐᖅᑕᐅᕙᓪᓕᐊᓂᐊᖅᑐᒥᒃ ᐃᓚᐅᑎᑦᑎᔪᒪᓂᕐᒧᑦ ᐃᓄᖕᓂᒃ ᐊᖑᑎᓂᒃ 

ᐱᕚᓪᓕᑐᐃᓐᓇᕆᐊᓕᖕᓂᑦ ᑕᒪᑐᒪᙵᑦ PASS−ᒥᑦ ᐋᖅᑭᒃᓱᐃᕙᓪᓕᐊᔪᒪᓂᕐᒧᓪᓗ 

ᐃᖅᑲᓇᐃᔭᕐᓂᕐᒧᑦ ᐃᓂᒋᔭᐅᓕᕋᔭᖅᑐᓂᒃ ᐱᓕᕆᖃᑎᒌᒡᓗᓂᓗ ᐃᓕᓐᓂᐊᕐᓂᕐᒧᑦ 

ᐊᑐᖅᑕᐅᖔᓕᕈᓐᓇᖅᑐᓂᒃ ᑕᒪᑐᒧᖓ ᐱᓕᕆᐊᒃᓴᒧᑦ. 

 ᐱᓕᕆᕝᕕᒃ ᖃᖓᑦᑎᐊᓵᖅ ᐃᖅᑲᓇᐃᔭᖅᑎᑦᑎᓕᓚᐅᖅᐳᖅ ᐃᓐᓇᕐᓄᑦ 

ᐃᓕᓐᓂᐊᒃᑲᓐᓂᖅᑐᓄᓪᓗ ᐃᓕᓐᓂᐊᕐᓂᕐᒧᑦ ᐊᐅᓚᑦᑎᔨᒋᔭᐅᓂᐊᖅᑐᒥᒃ. ᐊᐅᓚᑦᑎᔨᒋᔭᐅᔪᖅ 

ᒫᓐᓇ ᕿᒥᕐᕈᐊᖅᓯᕗᖅ PASS−ᒥᒃ ᐱᓕᕆᐊᖑᕙᒃᑐᒥᒃ ᐃᓚᐅᓕᑐᐃᓐᓇᕆᐊᖃᖅᖢᒍᓗ 

ᐃᖅᑲᓇᐃᔭᕐᓂᕐᒧᑦ  ᐃᓂᑖᖅᑎᑕᐅᓯᒪᔪᓄᑦ ᐱᓕᕆᖃᑎᒌᒡᓗᓂᓗ ᐃᓕᓐᓂᐊᕐᓂᕐᒧᑦ 

ᐱᕕᒃᓴᓂᒃ ᐱᕕᒃᓴᖃᖅᑎᑦᑐᒪᓪᓗᒋᑦ ᐃᓐᓇᐃᑦ ᐃᓕᓐᐊᖅᐸᒃᑐᑦ ᕿᓂᕈᓐᓇᖁᓪᓗᒋᑦ 

ᐊᔾᔨᒌᙱᑦᑐᓂᒃ ᐱᕕᒃᓴᐅᔪᓐᓇᖅᑐᓂᒃ ᐃᓕᓐᓂᐊᕐᕕᖕᓂ ᐃᓕᓐᓂᐊᕌᓪᓚᓚᐅᕐᓗᓂ 

ᐊᔪᕈᓐᓃᖅᓴᕐᓂᕐᒧᑦ ᐃᖅᑲᓇᐃᔮᖃᓕᕐᓂᕐᒧᓪᓗ. 

 ᐱᓕᕆᕝᕕᒋᔭᐅᔪᖅ ᐱᓕᕆᖃᑎᖃᖅᐳᖅ ᐃᓄᓕᕆᔨᒃᑯᓐᓂᒃ ᕿᒥᕐᕈᐊᒃᑲᓐᓂᖅᓯᓂᐊᖅᖢᑎᒃ 

ᐆᒥᖓ, ᐊᑐᖅᑕᐅᓚᐅᖅᓯᒪᔪᒥᒃ ᓄᓇᕗᒻᒥ ᐱᒋᐊᓕᓵᖅᑐᓄᑦ ᐃᖅᑲᓇᐃᔭᖅᑎᕈᖅᓴᓂᕐᒧᑦ 

ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᖑᕙᒃᑐᒥᒃ, ᖃᐅᔨᒪᓕᕈᒪᓂᕐᒧᑦ ᓄᑖᙳᕆᐊᖅᑎᑕᐅᔪᖅ 

ᐱᕙᒌᔭᖅᑕᐅᓯᒪᔪᖅ ᖁᑦᑎᖕᓂᖅᓴᒥ ᐃᓕᓐᓂᐊᕐᕕᖕᒥ ᐃᓕᓐᓂᐊᖅᐸᒃᑐᓄᑦ ᐱᒋᐊᖁᓪᓗᒋᑦ 

ᐃᖅᑲᓇᐃᔭᖅᑎᕈᖅᓴᓂᕐᒧᑦ ᐊᔪᕈᓐᓃᖅᓴᕐᓂᕐᒥᒃ ᐱᒋᐊᖅᓵᓕᖁᓪᓗᒋᑦ, ᑕᒪᓐᓇᓗ 

ᐊᑐᓕᖅᑎᑕᐅᔪᓐᓇᖅᖢᓂ ᐅᕝᕙᓘᓐᓃᑦ ᐊᑐᓕᖅᑎᑕᐅᓪᓗᐊᖅᖢᓂ.  

 

ᐊᐱᖅᑯᑎ 2: ᐊᒡᒍᖅᑐᖅᑕᐅᓗᓂ ᓄᓇᓕᒃᑎᒍᑦ, ᖃᔅᓯᓂᒃ ᐃᖅᑲᓇᐃᔮᕆᔭᐅᕙᒃᑐᓄᑦ 

ᐃᖅᑲᓇᐃᔭᖅᑎᐅᓂᕐᒧᓪᓗ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᒃᓴᐃᑦ, ᐊᑐᖅᑕᐅᔪᓐᓇᖅᑐᑦ 

ᐃᓕᓐᓂᐊᕈᑎᒃᓴᐃᓪᓘᓐᓃᑦ ᑲᔪᓯᑎᑕᐅᓚᐅᖅᐸᑦ ᓄᓇᕗᒻᒥ ᐃᓕᓐᓂᐊᕐᕕᖕᓂ ᐅᑯᐊ ᐊᕐᕌᒍᐃᑦ 

ᐊᑐᖅᑎᓪᓗᒋᑦ, 2017-2018, 2018-2019 ᐊᒻᒪᓗ 2019-2020 ᐃᓕᓐᓂᐊᕐᓇᒧᑦ ᐊᕐᕌᒍᓂ?  

 

ᑭᐅᔾᔪᑎ:   

ᐃᓕᓐᓂᐊᕐᓂᓕᕆᔨᒃᑯᑦ ᑕᒪᑐᒧᖓ ᑐᓴᖅᑕᐅᔪᒃᓴᓂᒃ ᒪᓂᒪᓯᑲᐅᑎᒋᔪᓂᒃ ᐱᓯᒪᙱᓚᑦ. 

ᑭᓯᐊᓂᓗᑦᑕᐅᖅ, ᐱᓕᕆᕝᕕᒋᔭᐅᔪᖅ ᐱᓕᕆᖃᑎᖃᕐᓂᐊᖅᐳᖅ ᐊᕕᒃᓯᒪᓂᕐᓂ ᐃᓕᓐᓂᐊᕐᕕᖕᓂ 

ᐊᐅᓚᓂᕆᕙᒃᑕᒥᓂᒃ ᑲᑎᖅᓱᐃᔪᒪᓗᑎᒃ ᑕᒪᑐᒧᖓ ᑐᓴᖅᑕᐅᔪᒃᓴᓂᒃ ᐱᑎᓪᓗᒋᓪᓗ 

ᒪᓕᒐᓕᕆᔨᒋᔭᐅᔪᒧᑦ.  

 

ᐊᐱᖅᑯᑎ 3: ᖃᓄᖅ ᐃᓕᓐᓂᐊᕐᓂᓕᕆᔨᒃᑯᑦ ᑐᔾᔭᖅᓯᕙᒃᐸᑦ ᐊᒻᒪᓗ/ᐅᕝᕙᓘᓐᓃᑦ ᓇᐃᓴᐃᕙᒃᐸᑦ 

ᐱᑐᐃᓐᓇᐅᙱᑦᑐᓂᒃ ᐱᓕᕆᔾᔪᑎᓂᒃ ᐊᒻᒪᓗ/ᐅᕝᕙᓗᓃᑦ ᓇᑉᐸᖅᑎᖅᑕᐅᓯᒪᔪᓂᒃ 

ᐱᔭᐅᔭᕆᐊᓕᖕᓂᒃ ᑲᔪᓯᑎᑦᑎᓂᐊᕐᓗᓂ ᐃᖅᑲᓇᐃᔮᕆᔭᐅᓕᖅᐸᒃᑐᓄᑦ ᐃᖅᑲᓇᐃᔭᖅᑎᐅᓂᕐᒧᓪᓗ 

ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᖑᕙᒃᑐᓄᑦ, ᐊᑐᖅᑕᐅᔪᓐᓇᖅᑐᓄᑦ ᐊᒻᒪᓗ/ᐅᕝᕙᓘᓐᓃᑦ 

ᐃᓕᓐᓂᐊᕈᑕᐅᖃᑦᑕᕐᓂᐊᖅᑐᓄᑦ? 

 

ᑭᐅᔾᔪᑎ:   

ᐃᓕᓐᓂᐊᕐᕖᑦ ᓴᓇᔭᐅᔭᕌᖓᑕ, ᐃᖅᑲᓇᐃᔮᕆᔭᐅᓕᖅᐸᒃᑐᓄᑦ ᐱᓕᕆᔾᔪᑎᓄᓪᓗ ᐃᓕᓐᓂᐊᕐᓂᕐᓄᑦ 

ᐃᒡᓗᕈᓰᑦ ᐋᖅᑭᒃᓱᖅᑕᐅᕙᒃᐳᑦ ᑐᙵᕕᖃᖅᑎᑕᐅᓪᓗᑎᒃ ᓄᓇᓕᖕᓂᑦ ᐱᔭᐅᔭᕆᐊᓕᖕᓂᑦ, ᑕᒪᓐᓇᓗ 

ᖃᐅᔨᒪᔭᐅᓕᖅᐸᒃᖢᓂ ᓄᓇᓕᖕᒥᐅᓂᒃ ᐅᖃᖃᑎᖃᕐᓂᒃᑯᑦ. ᐱᖁᑎᒋᔭᐅᔪᑦ ᐊᒻᒪᓗ/ᐅᕝᕙᓘᓐᓃᑦ 

ᓇᑉᐸᖅᑎᖅᑕᐅᓯᒪᔪᑦ ᑖᒃᑯᓇᓂ ᐃᒡᓗᕈᓯᕐᓂ ᑐᔾᔭᖅᑕᐅᕙᙱᓚᑦ. ᑭᓯᐊᓂᓗᑦᑕᐅᖅ, 

ᐱᓕᕆᕝᕕᒋᔭᐅᔪᖅ ᑭᒃᑯᑐᐃᓐᓇᓄᑦ ᐋᖅᑭᒃᓱᖅᑕᐅᕙᒃᑐᓂᒃ ᐱᖁᑎᖃᖅᐳᑦ 

ᓇᑉᐸᖅᑎᑕᐅᓯᒪᔪᖃᖅᐳᓪᓗ ᐊᑐᖅᑕᐅᔭᕆᐊᖃᕋᔭᖅᑐᓂᒃ ᑕᒪᐃᓐᓄ ᐊᑐᓂᑦ CTS−ᒧᑦ ᐃᒡᓗᕈᓯᕐᓄᑦ, 

ᑕᒪᓐᓇ ᑐᙵᕕᖃᖅᑎᑕᐅᓪᓗᓂ ᑭᓱᓂᒃ ᓄᓇᓕᖕᒥᐅᑦ ᓂᕈᐊᕆᔭᖃᕐᒪᖔᑕ ᐱᐅᓛᖑᓇᔭᖅᑐᓂᒃ 

ᐊᑐᕐᓗᒋᑦ ᐃᓕᓐᓂᐊᖅᑎᖁᑎᒥᓄᑦ.  

ᐊᑖᓃᑦᑐᑦ ᑕᑯᒃᓴᐅᑎᑦᑎᕗᑦ ᖃᓄᕆᑦᑐᓂᒃ ᐱᖁᑎᓂᒃ ᐊᒻᒪᓗ/ᐅᕝᕙᓘᓐᓃᑦ ᓇᑉᐸᖅᑎᖅᑕᐅᓯᒪᔪᓂᒃ 

ᐱᔪᖃᕆᐊᖃᕋᔭᕐᒪᖔᑦ ᐱᖓᓱᓂ (3−ᓂ) ᐊᔾᔨᒌᙱᑦᑐᓂ CTS−ᒧᑦ ᐃᒡᓗᕈᓯᕆᔭᐅᔪᓂ.  

1. ᒥᑭᑦᑐᓂᒃ ᐊᐅᓚᐅᑎᓂᒃ ᓱᕋᒃᓯᒪᔪᓕᕆᓂᕐᒧᑦ ᕿᔪᓕᕆᓂᕐᒧᓪᓗ (ᑕᒪᓐᓇ ᑕᐃᒪᐃᒐᔪᒃᐳᖅ 

ᐋᖅᑭᒃᑕᐅᓪᓗᓂ ᐃᓕᓐᓂᐊᕕᖕᓂ)  

 ᒥᑭᑦᑐᓂᒃ ᐊᐅᓚᐅᑎᓂᒃ ᓱᕋᒃᓯᒪᔪᓕᕆᓂᖅ 

- ᐱᔾᔪᑎᖓ: ᐃᓕᑎᑦᑎᓯᒪᓕᕈᒪᓂᕐᒧᑦ ᐊᑐᖅᑕᐅᕙᒃᑐᓂᒃ ᒥᑭᒃᑦᑐᑦ ᐊᐅᓚᐅᑎᑦ 

ᐃᓚᖏᓐᓂᒃ, ᓱᕋᒃᓯᒪᔪᓕᕆᓂᕐᒥᒃ, ᑲᒪᒋᔭᖃᕐᓂᕐᒥᒡᓗ. ᑖᓐᓇ ᐃᒡᓗᕈᓯᖅ 

ᐱᖃᖅᑎᑕᐅᓇᔭᖅᐳᖅ ᐃᓄᑭᑦᑐᓄᑦ ᐃᓕᓐᓂᐊᖅᑎᓄᑦ ᐊᔪᕈᓐᓃᖅᓴᖅᑎᑦᑎᔨᒥᒡᓗ. 

ᑖᓐᓇ ᐃᒡᓗᕈᓯᖅ ᐃᓛᒃᑰᖅᑎᑕᐅᔭᕆᐊᖃᖅᐳᖅ ᑕᐃᒪᐃᔾᔪᑎᖃᕐᓗᓂ 

ᒑᓴᓖᓐ−ᑕᖃᕐᓂᖓᓂᒃ ᐊᐅᓚᐅᑎᓄᑦ. 

- ᐃᓚᖃᖅᐳᖅ ᐱᖁᑎᓂᒃ ᓲᕐᓗ ᑐᖅᖢᐊᖓᑕ ᐊᓄᕆᑦᑎᐅᑎᖓᓂᒃ, ᓴᕕᕋᔭᖕᒥᒃ 

ᖄᓕᖕᒥᒃ ᐱᓕᕆᕝᕕᖕᒥᒃ, ᓴᓇᕐᕈᑕᐅᓯᕝᕕᖕᓂᒃ, ᖃᐅᔨᓴᕈᑎᓂᒃ ᐊᐅᓚᐅᑎᓂᒃ.  

 ᕿᔪᓕᕆᕝᕕᒃ  

- ᐱᔾᔪᑎᖓ: ᐃᓕᓴᐃᔪᒪᓂᕐᒧᑦ ᖃᓄᑐᐃᓐᓇᖅ ᕿᔪᓕᕆᓂᕐᒥᒃ ᐋᖅᑭᒃᓱᐃᕙᖕᓂᕐᒥᒡᓗ 

ᐱᖁᑎᓂᒃ ᓴᓇᓯᒪᔪᓂᒃ ᕿᔪᖕᒥᒃ.  

- ᐃᓚᖃᖅᐳᖅ ᐱᖁᑎᓂᒃ ᓲᕐᓗ, ᕿᔪᓕᕆᔾᔪᑎᓂᒃ ᖃᐃᖅᑲᒃᓴᐅᑎᓂᒃ, ᐃᑰᑕᕐᓂᒃ, 

ᑭᓪᓘᑎᓂᒃ, ᐳᔪᕐᒥᒃ ᑲᑎᖅᓱᐃᕙᓪᓕᐊᕙᒃᑐᒥᒃ, ᖃᐃᖅᑲᒃᓴᐃᑎᒥᒃ ᕿᔪᖕᓄᑦ, 

ᑲᑎᑎᑦᑎᔾᔪᑎᒥᒃ, ᒪᓂᖅᑲᒃᓴᐅᒻᒥᒃ. 

 

2. ᐱᓕᕆᔾᔪᑎᓄᑦ−ᐊᑐᖅᑕᐅᕐᔪᐊᕐᓂᖅ−ᓴᐅᔪᓐᓇᖅᑐᓄᑦ ᐃᓂᒃᓴᖅ 

 ᐋᖅᑭᒃᓱᐃᔨ ᐃᓂᒃᓴᒥᒃ  

- ᐱᔾᔪᑎᖓ: ᐃᓕᑎᑦᑎᔪᒪᓂᕐᒧᑦ ᐊᑐᖅᑕᐅᕙᒃᑐᓂᒃ ᐊᒃᑐᐊᓂᓕᖕᓂᒃ ᓱᒃᑲᓕᔪᒥᒃ 

ᑕᐃᒪᐃᑦᑐᓕᐅᖅᑳᕋᔭᕐᓂᕐᒥᒃ, ᓇᓗᓇᐃᒃᑯᑦᑎᖅᓱᐃᓂᕐᒥᒃ, ᐱᓕᕆᖃᑎᖃᕐᓂᕐᒥᒡᓗ 

ᖃᕆᑕᐅᔭᒃᑯᑦ ᐊᑐᖅᑕᐅᔪᓐᓇᖅᑐᓂ ᖃᓄᕐᓗ ᑕᐅᑦᑐᖃᕐᒪᖔᑕ.   

- ᐃᓚᖃᖅᐳᖅ ᐱᖁᑎᓂᒃ ᓲᕐᓗ  3D−ᖑᓪᓗᓂ ᑎᑎᕋᖅᓯᒪᓕᖅᑎᑦᑎᔾᔪᑎᒥᒃ, 

ᖃᕆᑕᐅᔭᕐᒥᒃ ᐱᓕᕆᕝᕕᖕᒥᒃ, CNC−ᒧᑦ ᐃᖏᕐᕋᑎᑦᑎᔾᔪᑎᒥᒃ, ᖃᐅᒪᔪᒃᑯᑦ 

ᑐᑭᓕᐊᖅᑐᒃᑯᑦ ᓇᑲᑎᕆᔾᔪᑎ, ᒥᓪᓗᐊᖅᑐᒥᒃ ᐊᔾᔨᖃᓕᖅᑎᑦᑎᔾᔪᑎ, ᐊᓯᖏᓪᓗ.  

 ᑲᑉᐳᔾᔭᖅᑐᒨᖅᑐᓂᒃ ᓱᕋᒃᓯᒪᔪᓕᕆᓂᖅ, ᐋᖅᑭᒃᓱᐃᓂᖅ ᖃᕆᑕᐅᔭᕐᓂᒃ 

- ᐱᔾᔪᑎᖓ: ᐃᓕᑦᑎᔪᒪᓂᕐᒧᑦ ᐊᔪᖅᑕᐅᙱᓪᓗᐊᑕᖅᐸᒃᑐᓂᒃ ᐊᒃᑐᐊᓂᓕᖕᓂᒃ 

ᓴᓇᓂᐊᕐᓗᓂ ᐊᔪᕐᓇᙱᑦᑐᑯᓗᖕᓂᒃ ᐆᒻᒪᖅᑯᑎᒧᑦ ᐊᑐᖅᑕᐅᕙᒃᑐᓂᒃ, 

ᑲᑉᐳᔾᔭᖅᑐᒨᖅᑐᓂᒃ, ᖃᕆᑕᐅᔭᕐᓂᒃ.  

- ᑕᒪᓐᓇ ᐃᓚᖃᖅᐳᖅ ᐱᖁᑎᓂᒃ ᓲᕐᓗ ᓴᕕᕋᔭᖕᓄᑦ ᓂᐱᑎᕆᕙᖕᓂᕐᒧᑦ ᐃᓂᓂᕐ, 

ᖃᐅᔨᓴᕈᑎᓂᒃ, ᑭᐳᓂᒃ ᓴᓇᕝᕕᐅᕙᒃᑐᓂᒃ, ᐊᓯᖏᓐᓂᒡᓗ.  

 

3. ᓴᓇᙳᐊᖅᐸᖕᓂᕐᒧᑦ ᐃᓂᒋᔭᐅᔪᑦ 

 ᓴᓇᙳᐊᕐᓂᕐᒧᑦ ᐱᐅᓴᐅᓯᐅᕐᓂᕐᒧᓪᓗ ᐃᒡᓗᕈᓯᖅ  

- ᐱᔾᔪᑎᖓ: ᐃᓕᑦᑎᔪᒪᓂᕐᒧᑦ ᐊᑐᖅᑕᐅᕙᒃᑐᓂᒃ ᐊᒃᑐᐊᓂᓕᖕᓂᒃ 

ᓴᕕᕋᔭᓕᕆᕙᖕᓂᕐᒧᑦ (ᖃᐃᕋᓕᖅᑎᑦᑎᓂᖅ, ᓂᐱᑎᕆᓂᖅ ᐊᓯᖏᓪᓗ.), 

ᓴᓇᙳᐊᕐᓂᖅ, ᓄᓇᒥᙶᖅᑐᑦ ᐊᑐᖅᑕᐅᔪᓐᓇᖅᑐᑦ, ᐊᓯᖏᓪᓗ. ᐱᓕᕆᕝᕕᒋᔭᐅᔪᑦ 

ᐋᖅᑭᒃᓱᖅᑕᐅᓪᓗᐊᖅᐳᑦ ᑲᑎᖅᓱᐃᕙᓪᓕᐊᔪᓐᓇᕐᓗᑎᒃ ᐳᔪᕐᒥᒃ, 

ᐱᖃᑕᖅᑎᑦᑎᙱᓪᓗᑎᒡᓗ ᖁᐊᖅᓵᕐᓇᖅᑐᓂᒃ ᐊᓂᖅᓵᖅᑐᒐᕐᒧᐊᖅᐸᓪᓕᐊᔪᓂᒃ. 

- ᐃᓚᖃᕐᓗᓂ ᐱᖁᑎᓂᒃ ᓲᕐᓗ ᐊᓂᖅᓵᖅᑐᒐᕐᒨᖅᐸᓪᓕᐊᔪᒧᑦ ᒪᑐᒋᔭᐅᓇᔭᖅᑐᒧᑦ 

ᐲᔭᐃᔾᔪᑎᓄᑦ, ᓴᓇᕐᕈᑎᓄᑦ, ᐱᓕᕆᕝᕕᒋᔭᐅᕙᒃᑐᓄᑦ, ᐆᑦᑎᓂᕐᒧᑦ ᐃᒐᐅᑉ ᐃᓗᐊᓂ.   

 ᓴᕕᕋᔭᖕᓂᒃ ᓂᐱᑎᕆᓂᕐᒧᑦ ᓴᕕᕋᔭᓕᕆᓂᕐᒧᓪᓗ  

- ᐱᔾᔪᑎᖓ: ᐃᓕᓐᓂᐊᖅᑎᑦᑎᔪᒪᓂᕐᒧᑦ ᓂᐱᑎᕆᕙᖕᓂᕐᒥᒃ ᓴᕕᕋᔭᖕᓂᒃ, 

ᓴᕕᕋᔭᓕᕆᓂᕐᒧᓪᓗ ᐊᔪᕈᓐᓃᖅᑕᐅᕙᒃᑐᓄᑦ, ᐱᓕᕆᐊᖃᕐᓂᖅ 

ᓵᑦᑐᐱᐊᙳᖅᑎᓯᒪᔪᒥᒃ ᓴᕕᕋᔭᖕᒥᒃ.  

- ᐃᓚᖃᖅᐳᖅ ᐱᖁᑎᓂᒃ ᓲᕐᓗ ᓂᐱᑎᕆᓂᕐᒧᑦ ᐃᓂᒋᔭᐅᕙᒃᑐᒥᒃ, ᓴᖑᖓᓪᓗᑎᒃ 

ᖃᐃᖅᑲᒃᓴᐃᔾᔪᑎᓂᒃ, ᐃᓯᐊᕿᑎᑕᐅᔪᒥᒃ ᑲᑎᖅᓱᐃᕙᓪᓕᐊᓂᖅ, ᓴᕕᕋᔭᖕᓄᑦ 

ᑭᐱᓯᔾᔪᑎ, ᓵᑦᑐᐱᐊᒥ ᓴᕕᕋᔭᖕᒥ ᐊᕕᒃᕕᖓ, ᖃᐃᖅᑲᒃᓴᐃᔾᔪᑏᑦ, ᐊᓯᖏᓪᓗ.   

 

ᐊᐱᖅᑯᑎ 4: ᑭᓱᓂᒃ ᐃᓕᑕᐅᔪᓐᓇᖅᑐᓂᒃ ᐃᓕᑦᑎᔪᖃᓚᐅᖅᐸ ᑕᒪᑐᒪᙵᑦ ᐆᒃᑑᒪᔭᒍᑕᐅᔪᒥᑦ 

ᒪᑯᓄᖓ,“ᖃᔅᓯᑲᓪᓚᖕᓄᑦ ᐊᑐᖅᑕᐅᖔᕈᓐᓇᖅᑐᓄᑦ” ᐱᓕᕆᐊᖑᕙᒃᑐᒥ ᓂᕈᐊᕆᔭᐅᓯᒪᔪᓂ 

ᓄᓇᕗᒻᒥ ᐃᓕᓐᓂᐊᕐᕕᖕᓂ?  

ᑭᐅᔾᔪᑎ:   

ᖃᔅᓯᑲᓪᓚᖕᓄᑦ ᐊᑐᖅᑕᐅᖔᕈᓐᓇᖅᑐᓄᑦ ᐱᓕᕆᐊᖑᕙᒃᑐᖅ ᑐᕌᕆᔭᖃᓚᐅᖅᐳᖅ 

ᐃᖅᑲᓇᐃᔭᖅᑎᐅᓂᕐᒧᑦ ᐊᖅᑯᓯᓂᕆᔭᐅᔪᒧᑦ ᐱᓕᕆᐊᖑᕙᒃᑐᒥ, ᑖᓐᓇᓗ ᒪᓂᒪᑎᑦᑎᓚᐅᖅᖢᓂ 

ᖃᔅᓯᑲᓪᓚᖕᓂᒃ ᐊᑐᖅᑕᐅᖔᕈᓐᓇᖅᑐᓂᒃ ᐱᕕᒃᓴᓂᒡᓗ ᐃᓕᓐᓂᐊᖅᑎᓄᑦ ᐃᖅᑲᓇᐃᔭᖁᓪᓗᒋᑦ 

ᑐᕌᕆᔭᖃᕐᓗᑎᒃ ᐃᖅᑲᓇᐃᔮᕆᓕᕋᔭᖅᑕᒥᓂᒃ.  ᑕᒪᓐᓇ ᑐᕌᕆᔭᖃᓚᐅᖅᐳᖅ ᐋᖅᑭᓱᐃᓂᐊᕐᓗᓂ 

ᓴᙱᓂᕆᔭᐅᔪᓂᒃ ᐊᑐᓂᑦ ᐃᓕᓐᓂᐊᖅᑎᓄᑦ ᐊᒻᒪᓗᑦᑕᐅᖅ ᑮᓇᐅᔭᓕᐅᖅᐸᖕᓂᕐᒧᑦ 

ᓴᙱᓂᕆᔭᐅᔪᓂᒃ ᓄᓇᓕᖕᓂᑦ. ᑐᙵᕕᖃᖅᖢᓂ ᓄᓇᓕᖕᓂᒃ ᐅᖃᖃᑎᖃᕐᔪᐊᕐᓂᕆᔭᐅᔪᓂᒃ 

ᐱᓕᕆᐊᖑᓚᐅᖅᑐᓂᒃ 2003-ᒥ, ᑕᐃᒃᑯᐊ 6−ᖑᔪᑦ ᖃᔅᓯᑲᓪᓚᐃᑦ ᐊᑐᖅᑕᐅᖔᕈᓐᓇᖅᑐᑦ ᐅᑯᓂᖓ 

ᐃᓚᖃᓚᐅᖅᐳᑦ:  

 ᓄᓇᓕᖕᓂ ᑲᒪᒋᔭᖃᖅᐸᖕᓂᕐᒧᑦ ᐃᓚᒌᓂᒡᓗ ᐃᓕᓐᓂᐊᕐᓂᕆᔭᐅᔪᑦ 

 ᓇᖕᒥᓂᖃᖅᑎᐅᕙᖕᓂᕐᒥᒃ ᒥᑭᑦᑐᓄᓪᓗ ᓇᖕᒥᓂᕆᔭᐅᔪᓄᑦ ᐃᓕᓐᓂᐊᕐᓂᕆᔭᐅᔪᑦ 

 ᐱᐅᔪᒻᒪᕇᑦ ᓴᓇᙳᐊᒐᐃᓪᓗ ᒥᖅᓱᒐᐃᓪᓗ 

 ᖃᓄᐃᓕᐅᖅᑕᐅᕙᓚᐅᖅᑐᑦ, ᐸᐸᑕᐅᔪᑦ ᐃᓕᖅᑯᓯᑐᖃᕆᔭᐅᔪᓪᓗ 

 ᑐᓴᐅᒪᑎᑦᑎᓂᕐᒧᑦ ᐱᓕᕆᔾᔪᑕᐅᕙᒃᑐᑦ/ᑐᓴᐅᒪᑎᑦᑎᓂᑦ/ᐱᕙᓪᓕᐊᔪᓕᕆᔩᑦ 

 ᖃᐅᔨᑎᑕᐅᓕᓵᕐᓂᖅ ᐃᖅᑲᓇᐃᔮᕆᔭᐅᓕᖅᐸᒃᑐᓄᑦ ᐱᓕᕆᓯᒋᐊᖅᑳᖅᐸᖕᓂᕐᒧᓪᓗ 

ᐃᓚᖓᑦ ᐱᓪᓗᐊᑕᖅ ᐃᓚᒋᔭᐅᔪᖅ ᑕᒪᑐᒪᓂ ᖃᔅᓯᑲᓪᓚᖕᓄᑦ ᐊᑐᖅᑕᐅᖔᕈᓐᓇᖅᑐᓄᑦ 

ᐱᓕᕆᐊᖑᕙᒃᑐᖅ ᓄᓇᓕᖕᓄᑦ ᑕᓯᐅᖅᓯᓂᐊᕐᓗᑎᒃ ᖃᓄᖅ ᐱᓕᕆᐊᖑᔪᒃᓴᐃᑦ 

ᐋᖅᑭᒃᑕᐅᕙᓪᓕᐊᓇᔭᕐᒪᖔᑕ, ᑐᙵᕕᖃᖅᑎᑕᐅᓗᓂ ᖃᓄᖅ ᓄᓇᓕᖕᒥᐅᑦ ᐃᒃᐱᒋᔭᖃᕐᒪᖔᑕ ᑭᓱᑦ 

ᐊᑐᕐᓂᖃᕈᓐᓇᓛᖑᖕᒪᖔᑕ. ᓲᕐᓗ ᐃᒪᓐᓇ, ᓄᓇᓕᖕᓂ ᐅᔭᕋᖕᓂᐊᕐᓂᕐᒧᑦ ᐱᓕᕆᕝᕕᐅᔪᓂ, 

ᐃᓱᒪᔪᖃᓚᐅᖅᐳᖅ ᓄᓇᓕᖕᒥᐅᑦ ᖃᓄᐃᓕᐅᖁᔨᓇᔭᕋᓱᒋᔭᐅᓪᓗᑎᒃ ᖃᐅᔨᑎᑦᑎᓂᕐᒧᑦ 

ᐃᖅᑲᓇᐃᔮᕆᔭᐅᓕᖅᐸᒃᑐᓄᑦ ᐱᓕᕆᓯᒋᐊᖅᐸᖕᓂᕐᒧᓪᓗ ᐊᑐᖅᑕᐅᖔᕈᓐᓇᖅᑐᓂᒃ.  

ᐱᓕᕆᕝᕕᒋᔭᐅᔪᖅ ᑲᔪᓯᑎᑦᑎᓚᐅᖅᐳᖅ ᐆᒃᑑᒪᔭᒍᑕᐅᔪᒥᒃ ᑕᒪᑐᒧᖓ ᐊᑐᖅᑕᐅᖔᕈᓐᓇᖅᑐᒧᑦ 

ᖁᕐᓗᕐᑐᕐᒥ, ᓲᖃᐃᒻᒪ ᑖᒃᑯᐊ ᓄᓇᓖᑦ ᖃᐅᔨᔪᒪᓂᖃᓚᐅᕐᒪᑕ ᑕᐃᒪᐃᑦᑐᒥᒃ ᐱᓕᕆᐊᒃᓴᒥᒃ. 

ᓄᓇᓕᖕᓂᑦ ᐃᑲᔪᖅᑐᖅᑕᐅᓂᖅ ᐃᓚᖃᓚᐅᖅᐳᖅ ᐅᖃᐅᔾᔪᐃᔨᓂᒃ ᑲᑎᒪᔨᕋᓛᓂᒃ 

ᐃᓱᒪᒋᔭᖃᖅᖢᑎᒡᓗ ᐃᓕᓐᓂᐊᖅᑎᓂᒃ ᐱᓕᕋᔭᕐᓂᕐᒥᒃ ᐊᒃᑐᐊᓂᓕᖕᓄᑦ ᐱᓕᕆᓂᕐᒧᑦ 

ᐱᓕᕆᔨᒻᒪᒃᓴᓂᕐᒧᑦ ᐊᐅᔭᒃᑯᓪᓗ ᐃᖅᑲᓇᐃᔭᖅᑎᑕᐅᕙᖕᓂᕐᒧᑦ. 

ᖁᕐᓗᕐᑐᕐᒥᐅᑦ ᐱᒋᐊᖅᑎᑦᑎᓚᐅᖅᐳᑦ ᐆᒃᑑᒪᔭᒍᑕᐅᔪᒥᒃ ᖃᐅᔨᑎᑦᑎᖅᑳᕐᓂᕐᒥᒃ 

ᐃᖅᑲᓇᐃᔮᕆᔭᐅᕙᒃᑐᓄᑦ ᐱᓕᕆᕝᕕᖃᓯᒋᐊᖅᑳᕐᓂᕐᒧᓪᓗ ᐊᑐᖅᑕᐅᖔᕈᓐᓇᖅᑐᒥᒃ. ᑕᒪᓐᓇ 

ᐆᒃᑑᒪᔭᒍᑕᐅᔪᖅ ᐊᑐᓪᓚᕆᖕᓂᖃᓚᐅᖅᐳᖅ ᑕᐃᒪᐃᑎᑦᑎᓕᖅᖢᓂ ᐊᓯᔾᔨᖅᑕᐅᔪᒪᔪᓂᒃ 

ᐊᓂᒍᐃᓂᕐᒧᑦ ᐊᑐᖅᑕᐅᔭᕆᐊᓕᖕᓂᒃ ᖃᔅᓯᑲᓪᓚᖕᓄᑦ ᐊᑐᖅᑕᐅᖔᕈᓐᓇᖅᑐᓄᑦ.  

ᐱᑕᖃᓚᐅᙱᓚᖅ ᑮᓇᐅᔭᕆᔭᐅᒃᑲᓐᓂᕈᓐᓇᖅᑐᓂᒃ ᐃᖅᑲᓇᐃᔭᖅᑎᖃᕈᒪᓂᕐᒧᑦ 

ᐊᑐᖅᑕᐅᔭᕆᐊᖃᖅᐸᒃᑐᓄᓪᓗ, ᑕᐃᒪᐃᓐᓂᖓᓄᓪᓗ, ᑖᓐᓇ ᐱᓕᕆᐊᒃᓴᖅ 

ᐊᑐᓪᓚᕆᒋᐊᖃᖃᑦᑕᓚᐅᖅᐳᖅ ᓄᓇᓕᖕᓂᒃ ᐱᓕᕆᖃᑎᖃᕐᓂᕐᓂᒃ ᐊᒥᖅᑳᕈᑎᖃᕈᒪᓪᓗᑎᒃ 

ᐃᓄᖕᓂᒃ ᐱᖁᑎᓂᒡᓗ ᐊᑐᖅᑕᐅᔪᓐᓇᖅᑐᓂᒃ. ᑕᐃᔅᓱᒪᓂ ᑖᓐᓇ ᐱᓕᕆᐊᒃᓴᖅ 

ᐋᖅᑭᒃᓱᖅᑕᐅᑎᓪᓗᒍ, ᐱᑕᖃᓚᐅᖅᐳᖅ ᐃᓱᓕᑦᑕᖅᑐᓂᒃ ᐊᑭᑐᔪᓄᑦ ᑮᓇᐅᔭᖁᑎᒋᔭᐅᓂᐊᖅᑐᓂᒃ 

ᒪᓂᒪᔪᓂᒃ ᓇᓕᐊᖕᓄᑐᐃᓐᓇᖅ ᐃᓕᓐᓂᐊᕐᕕᖕᓄᑦ ᓄᑖᙳᕆᐊᖅᑎᑦᑎᔭᕆᐊᖃᕐᓂᖏᓐᓄᑦ ᐃᓂᒥᓂᒃ 

ᑲᔪᓯᑎᑦᑎᔪᒪᓂᕐᒧᑦ ᓇᓕᐊᖕᓂᑐᐃᓐᓇᖅ ᖃᔅᓯᑲᓪᓚᖕᓄᑦ ᐊᑐᖅᑕᐅᖔᕈᓐᓇᖅᑐᓄᑦ.  

ᐊᔭᖅᑭᑦᑕᕈᑏᑦ ᐱᓕᕆᐊᖑᔪᒧᑦ ᐃᓚᖃᖅᐳᑦ ᐱᔭᕆᐊᖃᕐᓂᕐᒥᒃ ᐊᑐᖅᑕᐅᔭᕆᐊᓕᖕᓂᒃ, ᓴᙱᔪᓂᒃ 

ᐱᓕᕆᖃᑎᒌᖕᓂᕐᓂᒃ ᓄᓇᓕᖕᓂ, ᓴᙱᔪᓂᒡᓗ ᐊᑕᓂᕆᔭᐅᔪᓂᒃ ᐊᓯᖏᓐᓄᑦ ᐱᓕᕆᕝᕕᒋᔭᐅᔪᓄᑦ 

ᓲᕐᓗ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ. ᐃᓄᓕᕆᔨᒃᑯᑦ (ᐃᖅᑲᓇᐃᔭᖅᑎᕈᖅᓴᕐᓂᕐᒧᑦ 

ᐱᓕᕆᕝᕕᒃ), ᐊᓯᖏᓪᓗ.  

ᐱᓕᕆᕝᕕᒋᔭᐅᔫᑉ ᓄᓇᕗᒻᒥ ᓴᓇᔭᐅᓯᒪᔪᓂᒃ ᐃᓕᓐᓂᐊᒐᒃᓴᓂᒃ ᐋᖅᑭᒃᓱᐃᓂᕐᒧᑦ ᐱᕙᒌᔭᖅᑕᐅᔪᖅ 

ᐋᖅᑭᒃᓱᐃᓂᐊᖅᐳᖅ ᐃᖅᑲᓇᐃᔭᖅᑎᐅᓂᕐᒧᑦ−ᑐᙵᕕᓕᖕᓂᒃᐊᔪᕈᓐᓃᖅᓴᒐᒃᓴᓂᒃ ᑐᙵᕕᖃᖅᖢᑎᒃ 

ᓇᓗᓇᐃᖅᑕᐅᓯᒪᔪᓄᑦ ᐊᔭᖅᑭᑦᑕᕈᑎᓄᑦ ᐃᓱᓕᑦᑕᖅᑎᑦᑎᔪᓄᑦ ᖃᔅᓯᑲᓪᓚᖕᓄᑦ 

ᐊᑐᖅᑕᐅᖔᕈᓐᓇᖅᑐᓄᑦ ᐱᓕᕆᐊᖑᕙᒃᑐᒧᑦ ᑭᖑᓂᑦᑎᓐᓂ. ᑕᐅᑐᒐᖃᕐᓗᑎᒃ ᓄᓇᓕᖕᓂ 

ᐱᓕᕆᕝᕕᖕᒥᐅᑕᐅᖃᑎᒌᙱᑦᑐᓂᓗ ᐱᓕᕆᖃᑎᒌᖕᓂᕐᓂ ᐱᒻᒪᕆᐊᓘᓂᐊᖅᐳᖅ 

ᑲᔪᓯᓂᖃᑦᑎᐊᖅᑐᒧᑦ ᐃᖅᑲᓇᐃᔮᕆᔭᐅᔪᒧᑦ ᐊᔪᕈᓐᓃᖅᓴᕐᓂᕐᒧᑦ ᐃᓕᓐᓂᐊᖅᑎᓄᑦ.  

 

ᐊᐱᖅᑯᑎ 5: ᑭᓱᑦ ᐊᔭᖅᑭᑦᑕᕈᑎᓪᓗᐊᑕᐃᑦ ᐊᖏᒡᓕᒋᐊᖅᑎᑦᑎᓂᐊᕐᓗᓂ ᐃᖅᑲᓇᐃᔮᕆᔭᐅᕙᒃᑐᓄᑦ 

ᐊᒻᒪᓗ/ᐅᕝᕙᓘᓐᓃᑦ ᐃᖅᑲᓇᐃᔭᖅᑎᐅᓂᕐᒧᑦ ᐊᔪᕈᓐᓃᖅᓴᕐᓂᕐᒧᑦ ᐱᕕᒃᓴᓂᒃ ᓄᓇᕗᒻᒥ 

ᐃᓕᓐᓂᐊᕐᕕᖕᓂ ᓇᓗᓇᐃᖅᑕᐅᓯᒪᕗᑦ ᐃᓕᓐᓂᐊᕐᓂᓕᕆᔨᒃᑯᓐᓂᑦ? 

ᑭᐅᔾᔪᑎ:   

ᐊᔭᖅᑭᑦᑕᕈᑏᑦ ᐊᖏᒡᓕᒋᐊᖅᑎᑦᑎᓂᐊᕐᓗᓂ ᐃᖅᑲᓇᐃᔮᕆᔭᐅᕙᒃᑐᓄᑦ ᐊᒻᒪᓗ/ᐅᕝᕙᓘᓐᓃᑦ 

ᐃᖅᑲᓇᐃᔭᖅᑎᐅᓂᕐᒧᑦ ᐊᔪᕈᓐᓃᖅᓴᖅᑎᑕᐅᓂᕐᒧᑦ ᐱᕕᒃᓴᓄᑦ ᓄᓇᕗᒻᒥ ᐃᓕᓐᓂᐊᕐᕕᖕᓄᑦ 

ᐊᔾᔨᒌᒃᐸᙱᓚᖅ ᑕᐃᒪᐃᔾᔪᑎᖃᖅᐸᒃᖢᓂ ᓄᓇᓕᖕᓂᒃ. ᑭᓯᐊᓂᓗᑦᑕᐅᖅ, ᐃᓚᖓᑦ ᐊᖏᓛᖅ 

ᐊᔭᖅᑭᑦᑕᕈᑎᓂ ᑕᒫᓕᓂᒫᖅ ᐅᑭᐅᖅᑕᖅᑐᒥ ᐊᕕᒃᓯᒪᓂᕐᒥ ᐃᓂᖃᕐᓗᓂᐅᓇᔭᖅᐳᖅ, 

ᐱᓕᕆᔾᔪᑎᓂᒃ, ᓴᓇᕐᕈᑎᓂᒡᓗ ᐊᑐᖅᑕᑲᐅᔭᕆᐊᓕᖕᓂᒃ ᑲᔪᓯᑎᑦᑎᓂᐊᕐᓗᓂ 

ᐃᖅᑲᓇᐃᔮᕆᔭᐅᓕᖅᐸᒃᑐᓄᑦ ᐱᓕᕆᐊᖑᔪᒥ. ᓈᒻᒪᒃᑐᓂᒃ ᖃᔅᓯᐅᓂᖏᓐᓂᒃ ᐊᔪᕈᓐᓃᖅᓴᖅᓯᒪᔪᓂᒃ 

ᐊᔪᕈᓐᓃᖅᓴᖅᑎᑦᑎᔨᓂᒃ ᐊᒻᒪᑦᑕᐅᖅ ᓴᖅᑭᑎᑦᑎᕙᒃᑭᕗ ᐊᔭᖅᑭᑦᑕᕈᑎᒥᒃ.  

ᐃᓕᓐᓂᐊᕐᕖᑦ ᐃᓱᓕᖅᑕᕐᕕᖃᖅᑎᓪᓗᒋᑦ ᐊᑐᖅᑕᐅᔪᓐᓇᖅᑐᓄᑦ ᒪᓂᒪᔪᓄᑦ ᓄᓇᓕᖕᓂ, ᐃᓛᒃᑰᖅᑐᑦ 

ᐃᓕᓴᐃᔩᑦ ᐃᓕᓐᓂᐊᕐᕕᖕᓂᓗ ᓯᕗᓕᖅᑏᑦ ᑎᓕᐅᖅᑕᐅᕗᑦ ᕿᓂᖁᔭᐅᓪᓗᑎᒃ 

ᐊᑐᖅᓯᖁᔭᐅᓪᓗᑎᒡᓘᓐᓃᑦ ᐊᔾᔨᖃᙱᑦᑐᓂᒃ ᐱᕕᒃᓴᓂᒃ ᓄᓇᓕᖕᒥᓂ ᐊᖏᒡᓕᒋᐊᖅᑎᑦᑎᔪᒪᓗᑎᒃ 

ᐱᓕᕆᐊᕆᓪᓚᑦᑖᕐᓗᒍ ᐃᓕᑦᑎᕙᓪᓕᐊᓂᕐᒥᒃ. 

ᐃᓚᖏᑦ ᑕᑯᔾᔪᑕᐅᔪᓐᓇᖅᑐᑦ ᐃᖅᑲᓇᐃᔭᖅᑎᐅᓂᕐᒧᑦ ᐊᔪᕈᓐᓃᖅᓴᕐᓂᕐᒧᑦ ᐆᒃᑑᒪᔭᒡᓗᓂᓗ 

ᐃᓕᑦᑎᕙᓪᓕᐊᓂᕐᒥᒃ ᐃᓕᓐᓂᐊᕐᕕᖕᓂ ᐅᑯᓂᖓ ᐃᓚᖃᖅᐳᖅ: 

 ᒫᓂ ᐅᓗᔪᒃ ᐃᓕᓐᓂᐊᕐᕕᒃ ᑲᖏᖅᖠᓂᕐᒥ ᐱᓕᕆᖃᑎᖃᖅᓯᒪᕗᖅ ᑲᖏᖅᖠᓂᕐᒥ 

ᒪᓕᒐᓕᕆᓂᕐᒧᑦ ᐱᔨᑦᑎᕋᕈᑕᐅᕙᒃᑐᓄᑦ ᑎᑎᕋᕐᕕᖕᒥ ᐃᓚᐅᑎᑦᑎᔪᒪᓪᓗᓂ ᐃᓕᓐᓂᐊᖅᑎᓂᒃ 

ᑕᒪᑐᒧᖓ ᒪᓕᒐᓕᕆᓂᕐᒧᑦ ᐊᑐᖅᑕᐅᕙᒃᑐᒧᑦ, ᒪᓕᒐᓕᕆᓂᕐᒧᑦ ᐊᔪᕈᓐᓃᖅᓴᕐᓂᕐᒧᑦ 

ᐱᓕᕆᐊᖑᕙᒃᑐᒥ. 

 ᕕᕗᐊᕆᐅᓵᖅᑐᒥ, ᕕᒃᑐ ᓴᒻᒧᖅᑐᖅ ᐃᓕᓐᓂᐊᕐᕕᒃ ᐃᒡᓗᓕᒑᕐᔪᖕᒥ ᐱᓕᕆᖃᑎᖃᖅᓯᒪᕗᖅ 

ᐅᑯᓂᖓ, Agnico Eagle−ᑯᓐᓂᒃ ᐱᓂᐊᖅᖢᑎᒃ ᐊᔪᙱᓐᓂᓕᖕᓂᒃ 9−ᒥᑦ 12−ᒧᑦ 

ᐃᓕᓐᓂᐊᖅᑎᓂᒃ ᐅᑯᑎᒎᓇᖅ, Task ᐱᓇᓱᐊᕈᓯᖓᓂ, ᑕᐃᑲᓂᓗ ᐃᓕᑦᑎᓚᐅᖅᖢᑎᒃ 

ᓄᓇᓯᐅᑎᓄᑦ ᐊᐅᓚᐅᓯᕆᔪᓐᓇᕐᓂᕐᒥᒃ ᐆᒪᓇᓱᖕᓂᕐᒧᓪᓗ ᓯᕗᓪᓕᖅᐹᒥᒃ 

ᐃᓗᐊᖅᓴᐃᓇᔭᕐᓂᕐᒧᑦ.  

 ᕿᑭᖅᑕᖅ ᖁᑦᑎᒃᑐᒦᓐᓂᖅᓴᓄᑦ ᐃᓕᓐᓂᐊᕐᕕᒃ ᐅᖅᓱᖅᑐᕐᒥ ᐱᖃᖅᐳᖅ 

ᓇᖕᒥᓂᖃᖅᑎᐅᓕᕋᔭᕐᓂᕐᒧᑦ ᐃᓕᓐᓂᐊᖃᑎᒌᓂᒃ, ᐱᓕᕆᖃᑎᖃᖅᐸᒃᖢᓂᓗ ᐃᓐᓇᕐᓂᒃ 

ᐊᓯᖏᓐᓂᒡᓗ ᐊᔪᙱᓐᓂᖃᒻᒪᕆᒃᑐᓂᒃ ᓴᓇᔪᒪᓗᑎᒃ ᐱᖁᑎᓂᒃ, ᑖᒃᑯᐊᓗ 

ᓂᐅᕐᕈᑎᒋᓂᐊᖅᖢᓂᔾᔪᒃ ᓄᓇᓕᖕᒥᐅᓄᑦ.   

 

 


